
Sendinefndin


Í sendinefndinni sátu af hálfu stjórnvalda, Marteinn Eyjólfsson sendiherra í Genf og ásamt honum Finnur Þór Gylfason, sendifulltrúi. Varafulltrúar voru þeir Gylfi Kristinsson, velferðarráðuneytinu og Þórður Sigtryggsson, sendiráðsritari. Af hálfu samtaka verkafólks sóttu þingið Magnús M. Norðdahl, lögfræðingur ASÍ og varamaður hans Maríanna Traustadóttir, sérfræðingur í jafnréttismálum hjá ASÍ og skólastjóri Genfarskólans. Af hálfu atvinnurekenda sátu þingið lögfræðingar SA, þau Hrafnhildur Stefánsdóttir og Álfheiður Sívertsen. Genfarskólann sóttu að þessu sinni Eiður Stefánsson frá ASÍ ( Félagi verslunar og skrifstofufólks á Akureyri ) og Sonja Ýr Þorbergsdóttir, lögfræðingur BSRB. 

1. Skipulag og markmið atvinnu ( strategic objective of employment ) 

  
Magnús M. Norðdahl sat í þessari nefnd en hann var jafnframt talsmaður Norrænu verkalýðshreyfingarinnar í henni. Með störfum nefndarinnar fylgdist einnig Sonja Ýr Þorbergsdóttir frá Genfarskólanum. Vinnulag var þannig að almenn umræða fór fram í 4 daga en síðan tók við tímabil samningavinnu. Í nefndinni sátu á þriðja hundrað fulltrúa en valinn var 24 manna hópur til þess að vinna úr niðurstöðum almennu umræðunnar og til þess í raun að semja um niðurstöður. Verkalýðshreyfingin átti 8 fulltrúa í henni var Magnús M. Norðdahl kjörinn einn þeirra. Umræðan fór fram á grundvelli yfirlýsingar ILO 2008 um „Félagslegt réttlæti fyrir sanngjarna hnattvæðingu“ og fjallaði að þessu sinni um atvinnumál. Í störfum nefndarinnar var farið yfir ástand og horfur í atvinnumálum og þau verkefni sem ILO hefur sinnt á þessum vettvangi s.l. 4 ár eða frá því þetta efni var síðast á dagskrá. Hvað hefði gengið vel og jafnframt hvaða ráðstafanir stjórnvalda hefðu gengið vel og hverjar ekki. Mikil gagnrýni kom fram á harkalegan niðurskurð víða um heim og þær alvarlegu afleiðingar sem hann hefði haft á þróun framkvæmda, atvinnu og eftirspurn eftir vörum og þjónustu. 200 milljónir manna séu atvinnulausir og 40% þeirra ungt fólk. Stöðugt hafi grafið undan mannsæmandi störfum með auknu óöryggi launafólks í allskonar og ótraustum og óskýrum ráðningarsamböndum. Í niðurstöðum nefndarinnar er ILO gert að samræma og samþætta starfsemi sína í þessu efni og styrkja samstarf sitt við bæði alþjóðlegar- og fjölþjóðlegar stofnanir með það fyrir augum að inn í áætlanir þeirra og ráðgjöf í efnahagsmálum sé þess ætíð gætt að þær stuðli að vexti mannsæmandi starfa og veiki hvorki stöðu launafólks eða aðila vinnumarkaðarins. Niðurstöður nefndarinnar. 
2. Bókun og tilmæli við samþykkt ILO nr. 29, um afnám nauðungarvinnu
Ísland átti ekki formlegan fulltrúa í þessari nefnd en með störfum hennar fylgdist Eiður Stefánsson frá Genfarskólanum. Gildandi samþykktir og tilmæli á þessu sviði hafa ekki dugað til þess að útrýma nauðungarvinnu og fyrirfinnst hún með einum eða öðrum hætti en í breyttri mynd, ennþá víða um heim en talið er að a.m.k. 21 milljón manna sé í nauðungarvinnu. Niðurstaða þingsins var að afgreiða bókun við samþykkt 29 eða nýjan inngang við eldri samþykkt og ný tilmæli til aðildarríkjanna, tilmæli nr. 203. Þannig var gildissvið samþykktar nr. 29 breikkað og tekur nú m.a. til mansals. Bókunina nýju þarf að fullgilda eins og hverja aðra samþykkt til þess að hún verði bindandi. ILO mun setja talsverða orku og fé í að það gangi hratt og vel fyrir sig. Bæði bókunin og tilmælin verða kynnt Alþingi og vonandi mun Alþingi afgreiða þetta hvorutveggja fljótt og vel enda mikilvægt að öll aðildarríki ILO sýni samstöðu um að vinna gegn vágesti nauðungarvinnu og mansals með öllum tiltækum ráðum. Niðurstöður nefndarinnar. 
3. Breytingar á samþykkt ILO nr. 186, um vinnuskilyrði farmanna
Ísland átti ekki fulltrúa í þessari nefnd. Eftirfarandi er byggt á skýrslu velferðarráðherra til Alþingis. Alþjóðavinnumálaþingið afgreiddi árið 2006 samþykkt nr. 186, um vinnuskilyrði farmanna. Samþykktin hefur að geyma ákvæði sem mynda heildarlagaramma um vinnuumhverfi farmanna. Jafnframt voru felldar úr gildi um 60 eldri samþykktir og tilmæli sem höfðu fjallað um afmarkaða þætti sem snerta réttindi og skyldur þeirra. 103. Alþjóðavinnumálaþingið afgreiddi breytingar á samþykkt nr. 186 sem fela í sér skyldu skipstjórnarmanns til að hafa til reiðu um borð í skipi vottorð sem staðfesta fjárhagslega getu til að standa straum af kostnaði við aðstoða skipverja sem lenda í áföllum t.d. vegna slysa eða veikinda. Þess skal getið að samþykkt nr. 186 samanstendur af texta samþykktarinnar og kóðum þar sem nánar er fjallað um ýmis tæknileg atriði. Um var að ræða breytingar á kóðum samþykktarinnar. Um þær breytingar gilda sérstök ákvæði sem gera þær einfaldari en ef um væri að ræða breytingar á meginmáli texta samþykktarinnar. Vinnuhópur hagsmunaaðila á vegum innanríkisráðuneytisins með þátttöku fulltrúa velferðarráðuneytisins hefur frá því haustið 2013 unnið að undirbúningi tillögu um fullgildingu Íslands á samþykkt nr. 186. Vonandi tekst að ljúka þeirri vinnu á komandi vetri. Niðurstöður nefndarinnar. 
4. Úr óformlega hagkerfinu í formlegt (Transitions from the Informal to the Formal Economy ) 
Ekki hefur með fullnægjandi hætti tekist að þýða ofangreind hugtök á íslensku. Hér á landi er yfirleitt talað um svarta atvinnustarfsemi eða neðanjarðarhagkerfið. Það nær ekki yfir þessi fyrirbæri í alþjóðlegu samhengi. Með starfi í óformlega hagkerfinu er átt við starfsemi sem kallar á starfsmenn og fjárhagslega umsýslu sem í raun eða lögum samkvæmt er ekki eða ekki nægilega lögbundin. Þetta getur bæði átt við um einkageirann og hinn opinbera. Á þinginu kom fram að um 40 hundraðshlutar af vinnuafli heimsins falli undir þessa skilgreiningu. Af því leiðir að þessi hluti starfsmanna er án grundvallarréttinda í atvinnulífinu og nýtur ekki eða að takmörkuðu leyti réttar til trygginga og ýmiss konar bóta t.d. atvinnuleysisbóta. Jafnframt er verulegum vandkvæðum bundið að innheimta skatta og iðgjöld til fjármögnunar á velferðarkerfi, skipuleggja vinnuvernd og vinnumarkað o.fl. Um er að ræða tveggja ára umræðu þar sem markmiðið er að ljúka með samþykkt nýrra tilmæla á 104. þingi ILO 2015. Niðurstöður nefndarinnar. 
5. Nefnd um framkvæmd Samþykkta

Alger upplausn ríkti í störfum þessarar nefndar á þinginu 2012 eins og fram kemur í fyrri skýrslu. 2013 tókst sátt um afgreiðslu með tilteknum fyrirvörum af hálfu atvinnurekenda sem fulltrúar launafólks samþykktu að fram kæmu í niðurstöðum í það eina sinn. Á þessu þingi voru 19 mál til afgreiðslu. Umræðu tókst að ljúka um þau öll en þegar kom að afgreiðslu niðurstaðna kröfðust atvinnurekendur þess að sömu fyrirvarar kæmu inn núna. Því var hafnað og skilaði nefndin því engum niðurstöðum um kærumál. Afstaða atvinnurekenda, þ.m.t. hinna íslensku, á sér enga stoð í áratuga framkvæmd ILO. Líklegast er að atvinnurekendur vilji tryggja að ILO gagnrýni ekki ríki eins og Kína og Indland og koma í veg fyrir að slík ríki og samstarfsaðilar þeirra sæti gagnrýni vegna brota á grundvallarmannréttindum launafólks og verkalýðshreyfingar í alþjóðlegum viðskiptum sínum. Tvær leiðir til lausnar eru í boði. Hin fyrri að sérstakur gerðardómur skv. reglum ILO útkljái málið eða ágreiningurinn verði settur fyrir Alþjóðadómstólinn í Haag. Álit mitt er að síðari kosturinn sé vænlegri og ekki er ólíklegt að hann verði ofaná. 
Niðurstöður nefndarinnar. 
6. Kosning stjórnarnefndar 

Stjórn stofnunarinnar er körin á 3 ára fresti og kýs hver hópur sína fulltrúa. Norðurlöndin eiga einn fulltrúa í stjórn f.h. verkfólks og hafa skipt stjórnarsetu sín í milli. Fyrir 7 árum gerði Ísland kröfu um að koma inn í þessi skipti en það hafði ekki verið gert fyrr. Þá var ákveðið að Ísland skyldi sitja hjá í meðan Noregur tæki sæti en þeir áttu næstir að koma inn. Var þetta í samræmi við þann hátt sem hafður var á þegar Finnland gerði samskonar kröfu. Þegar leið á undirbúning þingsins kom í ljós að Danmörk og Noregur höfðu komið sér saman um að gengið skyldi framhjá Íslandi með öllu sem var í engu samræmi við þá niðurstöðu sem áður hafði fengist. Tekist var á um þetta meðal forystumanna norrænu alþýðusambandanna sem lauk með því að gerð var sérstök samþykkt um skipan mála en jafnframt að Ísland skildi sitja hjá öðru sinni. Skyldi hvert ríki að jafnaði ekki eiga fulltrúa í stjórnarnefndinni í meira en tvö kjörtímabil hverju sinni. Jens Erik Ohrt frá danska alþýðusambandinu var síðan kjörinn í stjórnarnefndina til næstu þriggja ára. Sjá um stjórnarnefndina. 
Genfarskólinn

Genfarskólinn starfaði að venju með miklum krafti en þetta var síðasta starfsár Maríönnu Traustadóttur, sérfræðings í jafnréttismálum hjá ASÍ sem skólastjóra. Voru henni færðar þakkir og kveðjur við starfslok. Marvi Ylitalo frá Finnlandi mun taka við sem skjólastjóri en hún var áður kennari við hann. 
Genfarskólinn, er skóli á vegum norrænu verkalýðshreyfingarinnar sem haldinn er í tengslum við þing Alþjóðavinnumálastofnunarinnar. Íslensku þátttakendurnir þau Sonja og Eiður tóku virkan þátt í starfi skólans ásamt öðrum nemendum frá hinum Norðurlöndunum. Nemendur fylgdust með störfum mismunandi nefnda þingsins, fengu fyrirlestra um starfsemi ILO og samstarf við aðrar alþjóðastofnanir. Unnið var í ákveðnum málefnahópum og í lok þingsins skilaði hver hópur skýrslu um þann málaflokk sem hann valdi að  fylgja eftir á meðan á þinginu stóð. Nánari upplýsingar um Genfarskólann er hægt að finna á meðfylgjandi slóð en unnið er að því að gera skýrslur nemenda aðgengilegar fyrir almenning. Genfarskólinn 

Mat o.fl.
Magnús M. Norðdahl var eins og fyrr segir kjörinn í samninganefnd launafólks en í því felst veruleg vinna allan þingtímann. Því miður er sendinefnd Íslands það fámenn að ekki er hægt að manna nefndir en æskilegt væri að geta mannað a.m.k. 2 helstu nefndir hvers þings. Þingið var starfsamt og dagskrá þétt. Verulega ástæða er til þess að hafa áhyggjur af framferði og stöðutöku atvinnurekenda á þinginu. Ólíklegt er að friður fáist um störf þingsins fyrr en úrskurður liggur fyrir um túlkun á hvað varðar verkfallsréttinn. Þetta þing var það síðasta sem Gylfi Kristinsson situr. Alþýðusamband Íslands og Samtök atvinnulífsins héldu honum lítið hóf af því tilefni en auk þess færði ASÍ honum að gjöf, nýútkomna sögu ASÍ.  

